REZIME RADA

Glavni cilj ovog rada je bio da se utvrde morfološke sposobnosti djece s teškoćama čitanja i pisanja. U skladu sa navedenim određeni su i parcijalni ciljevi koji su se odnosili na: utvrđivanje sposobnosti izmjene oblika riječi i tvorbe riječi djece s teškoćama čitanja i pisanja, utvrđivanje da li postoje razlike u morfološkim sposobnostima između djece s teškoćama čitanja i pisanja i njihovih vršnjaka koji nemaju teškoće čitanja i pisanja, te utvrđivanje da li postoji povezanost između morfoloških sposobnosti i vještine čitanja i pisanja.

Uzorak ispitanika obuhvatio je 40 djece sa teškoćama čitanja i pisanja i 40 djece bez teškoća čitanja i pisanja iz populacije učenika redovnih osnovnih škola od 8 do 9 godina na području Kantona Zeničko-Dobojski i Sarajevo. 

Verifikacija djece sa teškoćama čitanja i pisanja provedena je primjenom zadataka iz Dyslexia Screening Test–Junior (DST-J) (Nicolson i Fawcett, 2004) koji je prilagođen za bosanski/hrvatski/srpski jezik (Duranović, 2009). Zadaci su se odnosili na: procjenu vještine čitanja u trajanju od jedne minute (Forma A), pisanje po diktatu, čitanje besmislenog odlomka i jednominutno pisanje.  

Za utvrđivanje morfoloških sposobnosti korišten je „Dijagnostički komplet za ispitivanje sposobnosti govora, jezika, čitanja i pisanja u djece (Bjelica i Posokhova, 2001), dio koji se odnosi na ispitivanje stanja jezičkog sistema učenika s teškoćama čitanja i pisanja- Morfološka analiza i sinteza riječi. Područje „Morfološka analiza i sinteza“ obuhvata dvije komponente: oblici i tvorba riječi. U dijelu „oblici riječi“ ispitana je djetetova sposobnost izmjene oblika riječi  prema gramatičkim komponentama padeža, roda, broja i vremena. U dijelu „tvorba riječi“ ispitana je razina formiranosti morfološkog sustava tvorbe riječi putem operiranja tvorbenim elementima (korijen, prefiks i sufiks), odnosno spremnosti za usvajanje morfološke analize riječi.

Rezultati istraživanja su pokazali da djeca sa teškoćama čitanja i pisanja prave značajno veći broj grešaka u čitanju u odnosu na djecu bez teškoća čitanja i pisanja.

